Коми Республикалӧн туй агентствоса юрнуӧдысь Эдуард Слабиков юӧртіс «Айкатыла - Кослан» автомашина туй стрӧитан участокъяс вылын удж мунӧм йылысь
“Вежайка посёлок – Еринь посёлок”, “Еринь посёлок - Вож посёлок” 31,4 километра ӧтувъя кузьтаӧн кык участок планируйтӧма пыртны уджӧ тайӧ вося кӧч тӧлысьӧ.

Кыдз тӧдчӧдіс Э. Слабиков, автомашина туйсӧ водзӧ кутасны стрӧитны и локтан воясӧ, сэки индӧм участокъяс вылын туй стрӧитан уджъяс помалӧм бӧрын Коми Республикаса Удора районлы воссяс вогӧгӧрся туй дінмуса шӧр автомашина туйяс вылӧ.

Сідзжӧ удж кузя ветлігӧн Эдуард Слабиков аддзысьліс Удора районса веськӧдлысьяскӧд да олан пунктъясса юралысьяскӧд. Сӧвещаниеын участвуйтысьяс видлалісны муниципалитет мутасын автомашина туйяс да посъяс видзӧм, дзоньталӧм да стрӧитӧм кузя юалӧмъяс.

Кыдз юӧртіс Коми Республикалӧн туй агентствоса юрнуӧдысь, Удора районын, «Айкатыла - Кослан» туй участокъяс стрӧитӧм кындзи, сідзжӧ планируйтӧны выльмӧдны шоръяс вомӧн вит пос да Сынъёль ю вомӧн ӧти пос. Сы кындзи, торйӧдӧма Благоев, Усогорск да Кослан посёлокъясын туйяс дзоньталӧм вылӧ сьӧм. Унджык объект вылын уджсӧ лоӧ вӧчӧма тайӧ воын нин,  мыйтакӧ удж  лоӧ вӧчӧма локтан воӧ.

